
Compañeiras,
Galiza espertou este domingo coa noticia do primeiro feminicidio de
2026. Outra muller asasinada. Outro nome que se suma a unha lista
que non deixa de medrar. Desta volta foi María Belén, de 52 anos,
asasinada en Mos pola súa exparella. De novo, este crime non é un feito
illado nin unha traxedia imprevisíbel, senón a consecuencia directa dun
sistema que atenta contra a vida das mulleres.

Desde o ano 2010 son xa 79 as asasinadas en Galiza pola violencia
machista. Setenta e nove. Mais non falamos de cifras: falamos de
mulleres con traxectorias distintas, con idades, contextos e realidades
diversas, que demostran unha e outra vez que calquera pode ser
obxectivo do patriarcado na súa forma máis cruenta, o feminicidio. 

Falamos de case oitenta asasinatos en apenas 16 anos, mais sobre todo
falamos dunha violencia estrutural que se perpetúa grazas á
impunidade, ao silencio social e á inacción institucional. Unha violencia
que non comeza nin remata co asasinato, senón que se constrúe día a
día a través do control, do medo, da dependencia económica, da falta
de recursos e da desprotección constante. Hoxe estamos aquí para
rachar con ese silencio, para berrar ben alto que estamos fartas de que
cada feminicidio sexa tratado como unha nova máis, como un suceso
inevitábel, e non como a expresión máis brutal de que este sistema é
incompatíbel coa vida das mulleres.

Saímos ás rúas porque a normalización da barbarie é insoportábel.
Porque non podemos seguir asistindo a discursos institucionais baleiros,
a declaracións de condena que non van acompañadas de cambios reais.
Porque non abonda con minutos de silencio cando faltan políticas
públicas efectivas. Porque os medios de comunicación non poden seguir
falando de “mulleres que morren”, como se a violencia machista fose
unha fatalidade e non un crime. Porque as institucións non poden seguir
chegando tarde, cando, coma hoxe, xa non hai volta atrás.

O machismo non é un monstro abstracto nin alleo. Está nas nosas
casas, nos espazos laborais, nos xulgados que non cren ás vítimas, nas
leis que non se aplican, nas políticas públicas insuficientes, na falta de
recursos materiais e humanos, na precariedade que atrapa e silencia. O
que lle sucedeu a María Belén non é un feito individual nin unha
excepción: é un fracaso colectivo, social e institucional. 

Levamos anos advertindo do mesmo e seguimos sen ser escoitadas. Fan
falta máis recursos para a prevención, máis acompañamento integral ás
vítimas, máis educación feminista en todas as etapas da vida, máis
protección real e efectiva. Fan falta servizos que garantan que ningunha
muller quede soa fronte á violencia. Non aceptamos que a vida das
mulleres se utilice como arma política nin como retórica puntual á vez
que non se acometen cambios estruturais que freen o terrorismo
machista.

Exiximos políticas valentes, feministas e transformadoras, que sitúen a
vida das mulleres no centro. Exiximos que se deixe de responsabilizar
ás vítimas e se poña o foco nos agresores e no sistema que os ampara.
Exiximos que se escoite ás organizacións feministas, que levan décadas
sostendo redes de apoio onde o Estado non quere chegar. Exiximos
compromisos reais, con orzamentos suficientes e vontade política.

Mentres tanto, non imos calar. Non imos resignarnos nin aceptar a
violencia como parte da nosa existencia. Seguiremos xuntas nas rúas,
nas asembleas e nos espazos, porque só desde a organización feminista
se constrúe un futuro no que vivir non é un acto de resistencia para
nós. 

Por María Belén e por todas as que xa non están. Polas que resistiron e
polas que resisten. Seguimos xuntas no combate contra as violencias
machistas. 

Nin unha menos!

Querémonos libres e querémonos vivas!

Seguiremos en marcha até que todas sexamos libres!

marcha mundial 
das mulleres


